ՏԵՂԵԿԱՆՔ-ՀԻՄՆԱՎՈՐՈՒՄ

«Տիգրան Համասյանին պար​տա​դիր զին​վո​րա​կան ծա​ռա​յութ​յունից ազատելու մա​սին»  Հայաստանի Հանրապետության կառավարության որոշման նախագծի

Նկատի ունենալով դաշնակահար և կոմպոզիտոր Տիգրան Համասյանի (ծնվ.` 1987 թ. հուլիսի 17-ին, մշտական բնակությունը` ԱՄՆ) երաժշտական կատարողական արվեստի բնագավառում բացառիկ ընդունակություններն ու խոստումնալից ապագան, հայկական երաժշտարվեստը երիտասարդ կատարողներով համալրելու անհրաժեշտությունը, միջազգային տարբեր մրցույթներում մրցանակային բարձր տեղեր նվաճելու հանգամանքը, մշակույթի անվանի գործիչների միջնորդությունները, ինչպես նաև հայ երաժշտարվեստը Հայաստանում և արտերկրում ըստ արժանվույն ներկայացնելու գործունեությունը, առաջարկում ենք Տիգրան Համասյանին ազատել պարտադիր զինվորական ծառայությունից:

Տ. Համասյանը սովորել է Գյումրու N 1 երաժշտական դպրոցում, այնուհետ տեղափոխվելով Երևան, ուսումը շարունակել է Միրզոյանի անվան երաժշտական դպրոցում և Պ. Չայկովսկու անվան երաժշտական մասնագիտական դպրոցում: Ըստ բնութագրերի` դեռ վաղ հասակից ցուցաբերել է լավ առաջադիմություն, երաժշտական գերազանց ընդունակություններ, մասնակցել է մի շարք միջազգային մրցույթների և արժանացել մրցանակների:

Տիգրանին ճանաչում բերեցին Երևանյան առաջին (1998 թ.) և երկրորդ (2000 թ.) միջազգային ջազ փառատոները, որոնց արդյունքում նա ստացավ միջազգային երաժշտական միջավայրում հանդես գալու հրավերներ: 2001 թ. ներկայացնելով իր ջազային կատարումները Ֆրանսիայի մի շարք ջազ փառատոներում, հանդես եկավ հայտնի աստեղերի հետ` Հերբի Հենկոկ, Ջոն ՄաքԼաֆին, Ջո Ջավինոլ, Ջոն Պատիտուչի և այլոք: Նա մեծ հաջողությունների հասավ միջազգային մրցույթներում` 2002 թ. Փարիզի Մարսիալ Սոլադի անվան մրցույթում` 3-րդ մրցանակ, 2003 թ. Ժուան Ռեվելատիոնի ջազ մրցույթում` 1-ին մրցանակ և Մոնթրո ջազ փառատոնում` 1-ին մրցանակ: 2004 թ. թողարկեց իր առաջին ալբոմը: 2005 թ. Մոսկովյան միջազգային ջազ փառատոնում Տիգրանը նվաճեց 3-րդ մրցանակ, իսկ Մոնակոյի ջազային մենակատարների մրցույթում` 1-ին մրցանակ: 2006 թ. Տելենիուս Մոնքի անվան աշխարհի ամենահեղինակավոր մրջազգային ջազ մրցույթի հաղթողի տիտղոսը Տիգրան Համասյանին համաշխարհային ճանաչում բերեց: Դրան հետևեցին մի շարք երաժշտական սկավառակներ ու ալբոմներ, փառատոներ և համերգային շրջագայություններ:

Չնայած այն հանգամանքին, որ Տ. Համասյանը ընտանիքի հետ 2003 թ. տեղախոխվել է ԱՄՆ մշտական բնակության, նա Հայաստանի Հանրապետության քաղաքացի է և բոլոր բեմահարթակներում մշտապես հանդես է գալիս Հայաստանի Հանրապետության դրոշի ներքո:

2009-2011 թթ. Տիգրան Համասյանը բարեգործական համերգներով հանդես է եկել Հայաստանում` համերգների ողջ հասույթը տրամադրելով հաշմանդամ երեխաների համար իրականացվող ծրագրերին, իսկ Ստեփանակերտի համերգի ողջ հասույթը տարամադրել է տեղի երաժշտական դպրոցին` երաժշտական գործիքներ գնելու համար: 2013 թ. կազմակերպել և անցկացրել է վարպետության դասեր երիտասարդության համար Երևանում, Գյումրիում, Գորիսում և Շուշիում:
2011 թ. Տ. Համասյանի սոլո կատրամամբ Փարիզի Universal հանրահայտ ընկերությունը ձայնագրել է «A Fable» («Առակը») ձայնասկավառակը, որը սպառվեց աննախադեպ  30 հազար օրինակով: Նույն թվականին նա արժանացել է ֆրանսիական Գրեմմի մրցանակի: Մինչ այժմ Տ. Համասյանը ձայնագրել է 5 ձայնասկավառակ, վեցերորդը նախատեսվում է ձայնագրել 2013 թ. ընթացքում:
Տիգրան Համասյանի ծավալած մշակութային գործունեության մասին է վկայում այն, որ 2012 թվականին իրականացրել է 104 համերգ ԱՄՆ-ում, Եվրոպական երկրներում, մասնակցել է միջազգային փառատոների և մրցույթների:
2013 թ. նույնպես նախատեսվում է համերգային շրջագայություններ և մասնակցություն միջազգային փառատոների և մրցույթների, մասնավորապես` մասնակցություն Նիցայում կայանալիք ջազ փառատոնին, Հարավ-Ամերիկյան համերգաշար, Փանքեդ փառատոն Նորվեգիայում, եվրոպական համերգաշար հանրահայտ ջազ երաժիշտներ Լեոնել  Լուեկեի և Ջեֆ Բալարդի հետ:
Նա սերտորեն համագործակցում է նաև Հայաստանի ու արտերկրի հայկական համույթների հետ:
Մոտակա տարիներին նախատեսվում է Տ. Համասյանի մասնակցությունը մի շարք հեղինակավոր մրցույթների և փառատոների, ինչպես նաև համերգային շրջագայություններ, մասնավորապես` մենահամերգներ Նյու-Յորքում, Տորոնտոյում, Թել Ավիվում, Փարիզում, մասնակցություն ֆրանսիական «Ավորիա» և շվեյցարական «Կյույիի» ջազ փառատոներին:
Տիգրան Համասյանին ՀՀ կառավարության 2011 թ. հուլիսի 21-ի N 1002-Ն որոշմամբ պարտադիր զինվորական ծառայության զորակոչից տրամադրվել է տարկետում մինչև 2013 թվականի աշնանային զորակոչը:
Տիգրան Համասյանին պարտադիր զինվորական ծառայությունից ազատումը հնարավորություն կտա շարունակել ծավալած մշակութային գործունեությունը, էլ ավելի կատարելագործել ձեռք բերած մասնագիտական հմտությունները և ներկայացնել հայկական մշակույթն ու երաժշտությունը Հայաստանում և աշխարհում:

